
Gemeinsam Äntwert vum Här Inneminister, Léon Gloden a vun der Madame Minister fir 
Mobilitéit an ëffentlech Aarbechten, Yuriko Backes, op d’parlamentaresch Fro n° 4651 vum 20. 
August 2026 vum honorabelen Deputéieren Mars Di Bartolomeo zum Sujet “Accord entre le 
Gouvernement et "Aquarius Aerial Firefighting sàrl"”. 
 
Gedenkt d’Regierung, en Accord mat der AAF auszehandelen, dee virgesäit datt am Fall vu Bëschbränn 
op Lëtzebuerger Territoire oder an Nopeschregiounen, wéi zum Beispill am Héije Venn, disponibel 
Läschfligeren, déi net schonn am Asaz sinn, dem Staat zur Verfügung gestallt ginn?  

-  Falls nee, wéi begrënnt d’Regierung hir Entscheedung? 
 
D’Vegetatiouns- a Bëschbränn, déi an de leschte Wochen a Méint a groussen Deeler vun Europa, an der 
Groussregioun an och zu Lëtzebuerg fir vill Zerstéierung a Leed gesuergt hunn, hunn nach eemol 
ënnerstrach wéi wichteg et ass, dass d’Rettungsdéngschter sech fir déi kommend Joren nach weider 
verstäerke mussen. 
 
Mam Plan national d’organisation des secours (PNOS) 2026-2030 wäert de Regierungsrot Ufank 2027 
d’Weiche fir d’Rettungswiesen hei zu Lëtzebuerg vun den nächste 5 Joer stellen. De CGDIS wäert 
weiderhin déi Moyene kréien, déi e brauch, fir sech op déi ëmmer méi aussergewéinlech Situatiounen a 
Katastrophen (dorënner Vegetatiouns- a Bëschbränn) virzebereeden.  
 
D’Regiirung wäert an dem Kontext, vum Joer 2027 un, an zousätzlech Kapazitéite fir de CGDIS 
investéieren, dat och am Aklang mam Opbau vun der nationaler Reserve RESC-LU.    
 
Et ass evident, dass och iwwert den Asaz vu Läschmëttel aus der Loft muss nogeduecht ginn. D’Regierung 
analyséiert aktuell d’Méglechkeet ënnert deenen de lëtzebuerger Staat seng Hëllef um Buedem an aus 
der Loft bei Vegetatiouns- a Bëschbränn kann erweideren. 
 
Eng eventuell Zesummenaarbecht mat Aquarius Aerial Firefighting, genau esou wéi mat der Luxembourg 
Air Rescue ass am méi grousse Kontext vun der Groussregioun, respektiv vun der Europäëscher Unioun ze 
gesinn. An dem Kader huet den Inneminister schon iwwert konkret Piste mat de Responsable vun der Air 
Rescue diskutéiert. 
 
Den Inneminister féiert am Moment och Gespréicher mat sengen Homologen aus de Länner vun der 
Groussregioun an dem Benelux fir ze analyséieren wéi de Bestand u Ressourcen nach opgestockt soll ginn 
a wéi d’Rettungsdenschter an Zukunft nach kéinte méi engk zesummeschaffen. 
 
  

Lëtzebuerg, den 18. September 2026 
Den Inneminister, 
(s.) Léon GLODEN 


